
Дәріс 10. Әртүрлі тіршілік жағдайларына бейімделуге байланысты 

сүтқоректілердің көптүрлілігі  

 

Бейімделу дегеніміз — организмдердің әрбір түрге тән белгілі шектері бар 

ортаның жағдайына бейімделу үдерісі. Мысалы, түз жануарларының ашық, әрі 

құрғақ кеңістікті ортадағы тіршілікке эволюциялық бейімделуі (тез жүгіруге, 

құрғақшылық жағдайына) т.б. жатады. 

Сүтқоректілер класының өкілдері алуантүрлі тіршілік ортасына таралған. 

Жер бетінде, кеңістікте (ауада), тіпті суда өмір бойы тіршілік ететін нагыз су 

жануарлары және топырақтың астыңғы қабатында тіршілік ететін түрлері де 

бар. Бұл класс өкілдері басқа кластың өкілдеріне қарағанда  алуантүрлі тіршілік 

жағдайларына барынша бейімделген организмдер болып табылады. Кейбір 

түрлері синантропты, яғни адамның мекен еткен жерінің маңайында тіршілік 

етеді, мысалы, үй тышқандары, егеуқұйрықтар, сұртышқандар, кейде 

қасқыр, түлкіні жатқызуға болады.  

Синантропты организмдер (грекше syn — бірге, anthropos — 

адам) мағынаны білдіреді. 

Сонымен қатар сүтқоректілердің көптеген түрлері әртүрлі температура 

жағдайында да тіршілік ете алады. Ондай жануарларға Якутия жағдайындағы 

түлкілерді, мұзды мұхиттың жағалауынан Оңтүстік Азияға дейін таралған 

қасқырлар мысал бола алады. Ауа дымқылдығы сүтқоректілердің таралуына 

жанама түрде  болса да әсері бар. Ауа дымқылдығының және жауын-

шашынның сүтқоректілердің тіршілігіне өзіндік үлкен әсері бар. Мысалы, 

ғалымдардың  мәліметі бойынша, 90 сантиметрден қалың қар жауған жерлерде 

бұландар болмайды. Еліктер қардың қалыңдығы 50 см, жабайы шошқалар 

30—40 см болғанда тіршілігі қиындайды. 

Сүтқоректілердің негізгі сезім органдарына  - есту және иіс мүшелері  

болып саналады. Сондықтан күн сәулесінің (жарықтығы немесе қараңғылығы) 

олардың мінез-құлқының өзгеруіне, құстарға әсер еткендей әсері болмайды. 

Сүткоректілердің ішінде іңірде және түнде тіршілік ететін көптеген түрлері бар. 

Мысалы, Арктика жағдайында, түн жануарлары жаздағы «мәңгі» жарыққа тез 

бейімделіп кетеді. Сол сияқты Арктиканың мәңгі қараңғылыры күндізгі 

жануарлардың тіршілігіне нұқсан келтірмейді. 

Көпшілік сүтқоректілер топырақ түрін және оның қатты немесе 

жұмсақтығын талғағыш келеді. Мысалы, қосаяқтардың кейбір түрі, мысалы  

тек қана сусымалы құмда тіршілік етеді, сондай жерлерде шанышқы құйрық, 

саршұнак, тышқандар да  мекендейді, ал үлкен қосаяқтар топырағы қатты 

жерлерді ғана мекен етеді. Жер астында тіршілік ететін соқырлар мен 

көртышқандар қатты топырақты жерден гөрі топырағы жұмсақ жерлерде жиі 

кездеседі. Өйткені топырағы қатты жерден ін қаза алмайды. Жабайы 

шошқаларға тамағын таба алатын жұмсақ, сазды жер керек. Керісінше, 

жылқылар, ақбөкендер, түйелер сазды жерлерде болмайды. 

Сүтқоректілердің таралуы орта жағдайымен тығыз байланысты. Сонымен 

қатар, бұл байланыстың төменгі сатыдағы құрлықтық түрлеріне қарағанда 

жоғары сатыдағыларында өте күрделі екенін атап өтуге болады. Олардың 



бейімделуі көбінесе жоғары дамыған орталық жүйке жүйесінің қызметіне 

байланысты. 

Сүтқоректілердің экологиялық топтары. Омыртқалылардың ішіндегі 

сүтқоректілер алуантүрлі болып кездеседі. Өйткені ұзақ уақыт дамудың 

нәтижесінде сүтқоректілерге жататын организмдер жер бетіне кең таралып, 

әртүрлі тіршілік жағдайларына бейімделген. 

Алғашқы сүтқоректілер жерде - орманда тіршілік еткен болу керек, бірақ 

эволюциялық бейімделушілік төмендегідей зкологиялық топтардың шығуына 

себепші болған: 1) жер бетін, 2) жер астын, 3) суды мекендейтіндер, 4) 

ұшатын жануарлар болып бөлінеді. Өзі тіршілік еткен ортасына қатысына 

қарай жоғарыда көрсетілген әрбір топ өзінен де ұсақ топтарға бөлінеді. 

1.Жер бетін мекендейтіндер. Жершарындағы құрлықтың барлығында 

кездесетін сүтқоректілердің үлкен тобы. Олардың алуантүрлі болуы кеңінен 

таралып, түрліше тіршілік жағдайларына бейімделуіне байланысты. Бұл топқа 

жататын жануарларды орманды мекендейтін және ашық кеңістікті 

мекендейтін деп екіге бөледі. 

Орманды және ірі бұталы жерді мекендейтін жануарлардың тіршілік 

жағдайына байланысты формасы да түрліше болады. Орманды және ірі бұталы 

жерлер өсімдігінің қалыңдығы, жануарлар мекендерінің тұрақты және 

түрлерінің көп болуына әсер етеді. Өрісінің кеңдігі мен өсімдігінің бітік болуы 

қорегінің де алуан түрлі болуына әсерін тигізбей қоймайды. 

а) Нағыз маманданған тобына - ағашқа өрмелеп шығатын жануарлар 

жатады. Олар өмірінің көпшілігін ағашта өткізеді. Қорегін ағаш басынан 

табады, көбею және демалу үшін ұя жасайды, жауларынан қорғанады. Бұл 

топтың өкілдеріне әртүрлі систематикалық отрядқа жататын жануарлар 

жатады. Мысалы, жәндікқоректілерден — оңтүстік азиялық тупайлар, 

кемірушілерден — тиіндер, ұшарлар, жыртқыштардан — кейбір аюлар мен 

сусарлар; мүкітістілерден — жалқаулар, кейбір құмырсқажегіштер, одан 

басқа лемурлар, маймылдардың көптеген түрлері жатады. 

Ағашта тіршілік етуге әртүрлі икемделген көтеген жануарлар ағашқа 

шыққанда өткір тырнағын пайдаланады. Оған тиіндер, аюлар, сусарлар, 

құмырсқажегіштер жатады. Лемурлар мен маймылдар ұзын, жақсы жетілген 

саусақтарының көмегімен шығады. Оңтүстік Американың көптеген 

маймылдарында, орман құмырсқажегіштерінде, қалталылардан — 

опоссумда қармалағыш құйрық болады. 

Көптеген түрлері  гиббондар ағаштан-ағашқа секіруге икемделген. Кейбір 

түрлері  ұшарлар мен жүнқанаттылар бірсыпыра жерге қалықтап ұшып бара 

алады. Бұл топқа жататын жануарлар өсімдікпен қоректенеді. Кейбір түрі 

өсімдіктің белгілі бір түрімен ғана қоректенеді, мысалы, тиіндер 

қылқанжапырақты ағаштардың тұқымын ғана пайдаланады, кейбір маймылдар 

көбінесе жемістермен қоректенеді. Орман аюлары әртүрлі қоректі:  етті, 

жемісті, өсімдіктің вегетативтік органдарымен де қоректенеді. Жыртқыш 

түрлері өсімдікпен (дәні, жемісі) катар, құстарды және ұсақ жануарларды да 

қорек ретінде пайдаланады. Тиіндер, ұшарлар балалау немесе демалу үшін 

ағашқа бұтақтан ұя жасайды немесе ағаш қуысын мекендейді. 



б) Орман жануарларыньщ ішінде жартылай ағашта, жартылай жер 

бетінде тіршілік ететін көптеген түрлері бар. Олар қорегінің  көпшілігін 

ағаштан тауып, ұясын кез-келген жерге салады. Мысалы, бұлғын қорегінің 

көпшілігін тышқантәрізді кемірушілерді (20—50%) жерден тапса, 30—60 

пайызы жаңғақ пен бүлдірген, оған қосымша 5—10% құстарды, 1—15% 

тиіндерді ұстап қоректенеді. Бұлғын биік ағаштардың қуысында, құлаған 

ағаштың шіріген қуысында, тамырының астына ұялайды. Аюлар жемістермен, 

сүтқоректілермен, балықтармен, насекомдармен және араның балымен 

қореқтенеді. Бұлар ағашқа өрмелеп шығуға жақсы бейімделген, қысқы ұйқысын 

ағаштың түбіндегі үңгірлерінде өткізеді. 

Кемірушілерден бұл айтылған топқа шұбар тышқан жатады. Шұбар 

тышқан уақытынық көбін жерде өткізеді. Бүлдіргенмен, дәнді дақылдармен, 

бұршақтың тұқымымен және санырауқұлакпен қоректенеді. Ағашқа жақсы 

өрмелеп шыға алады, бірақ тиіндер сияқты ағаштан-ағашқа секіре алмайды. 

Құйрығы қысқа, аса жүндесінді болмайды. Ұясын ағаштардың тамырының 

астына, құлаған ағаштың қуысына салады. Жоғарыда айтылған жануарлар 

нағыз орман жануарлары болып саналады, Сонымен қатар көп уақытын жерде 

де өткізеді. 

в) Орманда тараған көптеген түрлер бар, алайда олар жер бетінде 

тіршілік етеді. Оларға қоңыр аюлар, , бұландар, күзендер, бұғылар, еліктер 

тағы басқа түрлері жатады. Қоректі жер бетінен алады. Ағашқа шықпайды. 

Балаларын інде (күзендер, жанаттар т.б.) немесе жер бетінде (бұғылар, 

бұландар, еліктер т. б.) балалайды.  

2.Ашық кеқістікті мекендейтін  сүтқоректілердің түрлері сан жағынан 

көп болады. Бұлардың тіршілік ету жағдайларының мынандай ерекшеліктері 

бар. Біріншіден - мекендейтін жерлерінде паналайтын табиғи бекіністер аз,. ол 

жануарларды олардың жауларына  жыртқыштарға алыстан байқауына 

мүмкіндік береді, екіншіден  өсімдіктектес қорек жеткілікті болады. Бұл 

экологиялық топқа әртүрлі отрядтың өкілдері калталылар, жәндікқоректілер, 

кемірушілер, жыртқыштар және тұяқтылар жатады.  

а)Тұяқтыларға - өсімдікпен қоректенетін сүтқоректілердің ірі түрлері 

жатады. Сондықтан олар көп уақытын жайылуға жібереді де, ұзап жайылым 

қуып кетеді. Жайылым кезінде тез және ұзақ уақытқа өріс ауыстыруы далалы 

және шөл жерлерде өте сирек кездесетін су көздерін іздеуге және жауларынан 

қашып құтылу қажеттігіне байланысты. Кейбір түрлерінің максимальдық 

жылдамдығы, мысалы, бизондарда бір сағатта 40 — 45 шақырым, керіктер — 

45 – 50 шақырым, жабайы есектер — 50 -55 шақырым, құландар — 65 

шақырым, газельдер — 80 шақырым жер жүгіреді. Ал жыртқыштардың кейбір 

түрлері, мысалы қасқыр бір сағатта 45 — 60 шақырым, жолбарыс — 80 

шақырым, леопардтар — 112 шақырым жер жүреді. 

Көптеген түрі (суға) шөлге өте шыдамды келеді. 

б) Қосаяқтарға - аз кездесетін және өсімдігі сирек тақырлау жерді 

мекендейтін ұсақ жануарлар жатады. Өзіне қоректік зат іздеп, олар тез және 

көп уақыт жүгіреді. Бұлардың жылдам қозғалуына өте ұзын болатын артқы 

аяғы себепші болады. Артқы аяғының көмегімен секіріп, өте тез қозғалады. 



Осы тәсілмен құмтышқандары да, кенгурутәрізділері де, Австралияның ұсақ 

қалталылары да (Апtесһіпоmуs ) осылай жүреді. Алдыңғы топтарға жататын 

жануарлардан айырмашылығы тек қана шөппен қоректеніп қана қоймай, 

шырынды тамыр түйіндерімен, түйнек тамырмен, ал кейбір түрлері — 

жәндіктермен қоректенеді. Олар ешқашанда суды пайдаланбай-ақ қорегінің 

құрамындағы сумен қанағаттанады. Тағы бір ерекшелігі бұлардын паналайтын 

тұрақты және уақытша іні болады.  

в) Саршұнақтарға - далалы, шөлейт және өсімдігі қалың таулы жерді 

мекендейтін дене мөлшері кішілеу және орташа кемірушілер жатады. Олар 

шөптесін өсімдікпен және оның тұқымымен қоректенеді. Қалың өсімдікті жерді 

мекендеуіне байланысты, олар өзі тұрған мекенінен ұзамайды. Тұрақты іні 

болады, сол жерде демалып, көбейеді. Көпшілігі жазғы және қысқы ұйқыға 

кетеді. Жайылып шыққанында тасалайтын уақытша іні болады. Жай жүгіреді, 

сопақша денесі іннін, ішінде қозғалуына жақсы икемделген. Бұлардың баласы 

да әлсіз, көзі соқыр болып туады. Бұл топқа саршұнақтардан басқа суырлар, 

аламандар жатады. 

г) Жоғарыда айтылған топтардың ешқайсысына жатқызуға болмайтын 

түрлері де бар. Бұл әртүрлі тіршілік жағдайында тіршілік ететін жануарлар. 

Оларға көптеген жыртқыштар (қасқыр, түлкі, борсық), жабайы шошкалар 

жатады. Мысалы,  қасқыр, түлкі тундрада, тоғайлы, далалы жерде, шөлде және 

таулы-тасты жерде мекендейді. Жыртқыштардың көбеюі, қоректік 

азықтарының құрамы және оларды іздеп табу , тәсілдері тіршілік ортасының 

жағдайына байланысты. Мысалы, тоғайлы жерде қасқыр жер бетіндегі 

шұңқырға күшіктейді, ал шөлде және тундрада кейде ін қазады. 

II. Жер астында мекендейтін сүтқоректілерге — көртышқандар, 

сокырлар жатады.. Бұлардың бәрі де жер астында тіршілік етуге бейімделген, 

өмір бойы жер қыртысының астыңғы қабатында мекендейтін организмдер. 

Сүтқоректілердің бұл түрлері жердің әртүрлі бөліктеріне таралған. Жер 

астында тіршілік етуге маманданғанымен де, олар жеке топ құра алмайды, 

өйткені сүтқоректілердің ішінде де жер бетінде тіршілік етуге бейімделгенін 

табуға болады. Мысалы, саршұнақтардың іні  тұратын мекені ғана, ал қорегін 

жер бетінен табады. Дала тышқандары жерден күрделі ін қазып, бірсыпыра 

қорегін сол жерден алады. Қыстақ маңында мекендейтін кішкентай сұр 

тышқан  тереңдігі 10—20 см және әрбір 10 м2 жерде 40-қа жететін ауызы бар 

иректелген күрделі індер қазып, соған азығын жинап тұрақты түрде мекендейді. 

Орта Азияның оңтүстігінде тараған жалпақтісті егеуқұйрықтар тіршілігінің 

көпшілігін жер астында өткізеді және олар өсімдіктің тамырларымен 

қоректенеді. Жалпақтістілер кейде түрлі кезеңде жер бетіне шығып, қоректік 

зат іздейді. Жоғарыда келтірілген түрлердің барлығының да інінде сыртқа 

ашылатын тұрақты аузы болады. 

Жер астында тіршілік етуге толық көшкен — көртышқандар соқырлар болып 

есептеледі. Олар күндіз ешқашанда жер бетіне шықпайды. Іні тұрақты мекені 

емес, жер астымен жүріп өткенде қалған ізі сияқты. Көртышқан бос топырақты 

жерді қазбай, онын. ішінде топырақты жан-жаққа ысырып жүзіп бара жатқан 

сияқты болады. Сондықтан жер астын мекендейтін аңдар індерінің біраз ғана 



бөлігін (0,01 пайызын) мекен етіп, демалады және балалайды. Нағыз жер астын 

мекендейтін жануарлардың құрылысында  ерекше белгілері болады. Денесі 

жұмыр, мойны айқын бөлінбеген,  аяғы қысқа, бірақ күшті, түктері барқыт 

сияқты қысқа болады, көздері кішкентай, кейде соқырлардікі тері қатпарлармен 

жабылып тұрады, құлақ қалқаны болмайды. Кейбіреулерінің құйрығының 

жұрнағы ғана болады. Осындай ерекшеліктердің барлығы олардың жер 

астындағы інінде жүруге бейімделушілігі болып саналады. 

III. Су жануарлары. Бұл топқа жататын жануарлар қоректік затты тек 

қана құрлықтан тауып қана коймай, су жағасынан немесе судың өзінен табудан 

басталады. Мысалы, құндыз сулардың жағалауында мекендейді. Ол су 

жағалауынан қазған інінің аузын әрқашан құрлықтан шығарады. Өзі су 

маңындағы кемірушілермен (әсіресе су тышқандарымен 15—30%), 

амфибилермен (10—30%) және балықпен (30—70%) қоректенеді. Суда жақсы 

жүзеді, бірақ оның аяғының құрылысында және жүнінде айтарлықтай өзгеріс 

болған жоқ. Сумен тығыз байланысты — камшат. Іні судың жағасында 

болады да аузын судың астынан шығарады. Камшаттар су жағасынан 100—200 

метрден артық қашық кетпейді. Негізінен судағы балықтармен (50—80%), 

амфибилермен (10—20%) қоректенеді. Камшаттардың аяқтары қысқа, 

саусақтарыньң арасында тері жарғақтары болады. Құлақ қалқандары өте 

кішкене келеді. Терісінің жүні ірі, сирек қылшықтан және қалың түбіттен 

тұрады. Теңіз камшаттары тіршілігінің көпшілігін суда өткізеді, тыныс алу 

үшін жер бетіне шығады, судағы кірпілермен, моллюскалармен, шаяндармен, 

кейде балықтармен қоректенеді. Бұлар түнгі ұйқысын су жағасында өткізеді, 

суда жақсы жүзеді, су жағасьша ешқандай бекіністер жасамайды. Аяғы қысқа, 

саусақтары бірімен-бірі тері жарғақ арқылы қосылған, тырнағының нұсқасы 

ғана бар, құлақ қалқаны болмайды. Терісінің жүні өте сирек ірі қылшықтан 

және қалың түбіттен тұрады. Кемірушілердің ішінде тіршілігін жартылай суда 

өткізетін көптеген түрлері бар. Бұларға ондатралар, нутриялар жатады. Осы 

аталған кемірушілер негізгі қоректік заттарын судан, аздап та болса құрлықтан 

алады. Жауларынан қорғанады, олар су жағасынан ін қазып немесе су бетінде 

жүзіп жүрген өсімдік қалдықтарынан үйшік жасап, мекен етеді. Құлақ қалқаны 

болмайды. Саусақтарының арасында тері жарғағы болады. Терісі жоғарыда 

айтылған жартылай су жануарлары сияқты болады. Ондатралар мен 

құндыздардың май бездері жақсы жетілген. 

Ескекаяқтылар барлық тіршілігін суда өткізеді, су ішіндегі заттармен 

қоректенеді, су бетінде тынығады. Тек қана шағылысу, күшіктеу, түлеу үшін 

жағаға немесе мұзға шығады. Құрылысында өзіндік ерекшеліктері бар. Аяғы 

ескекке айналған, денесі ұршық тәрізді жұмыр болады. Артқы ескектері жүзген 

және сүңгіген кезде негізінен локомоторлық құралдың қызметін атқарады. Тері 

түгі болмайды, жылуды реттеу қызметін тері астындағы май қабаты аткарады. 

Ешқашанда құрлыққа шықпайтын нағыз су жануарлары — киттәрізділер мен 

сирендер болып саналады. Тері жабындысы (түгі), артқы аяғы болмайды. 

Локомоторлық органның қызметін құйрық қанаты атқарады. 

Су  сүтқоректілер үшін екінші тіршіліктік орта болып есептеледі. Алғаш 

құрлықта тіршілік еткен жануарлар қайтадан суда тіршілік етуге әртүрлі 



дәрежеде бейімделген. Жартылай, кейін толығынан су жануары болуының 

себебі, судан қорек іздеу мен жауларынан жасырынатын болған. Осы жолмен 

жануарлардың әртүрлі систематикалық топтары шыққан. 

IV.Ұшатын жануарларға — қолқанаттылар жатады. Бұлар орманды 

жерді мекендеп, ағаштан-ағашқа секіру, кейін қалықтап барып түсу, соңында 

ұшуға бейімделген. Мысалы, тиін секіргенде аяқтарын жан-жағына кең жайып 

жіберін, денесі керіліп, ауа кедергісін күшейтеді. Австралияның қалталы 

тиіндерінің алдыңғы аяғының басына дейін жететін кішкене ұшу жарғағы 

болады. Ұшарлардың  және оңтүстік азиялық жүнқанаттының алдыңғы және 

артқы аяғының арасында екі бүйірінде ұшу жарғағы бар. Бұл жануарлар он 

шақты метр жерге ұшып бара алады. Нағыз ұшатын жануарларға — 

қолқанаттылар немесе жарқанаттар жатады. Өйткені, бұларда құстарға ұқсас 

бірнеше жаңа белгілер пайда болған. Мысалы, ұшуға әсер ететін еттері 

бекінетін төс қыры болады, кейбір элементгерінің бірігіп кетуіне байланысты 

көкірек қуысы мықты болып құрылған. Түн жануарлары болғандықтан есту 

және сезім органдары өте жақсы жетілген. 

Қоректенуі. Сүтқоректілердің қорегінің құрамы алуан түрлі болады. Олар 

қоретену үшін алуантүрлі жануарлар мен өсімдіктерді пайдаланады. Оны 

жануарлар әртүрлі тіршілік ортасынан табады. Осы жағдай сүт қоректілердің 

түрінің көп болуына және кеңінен таралуына себепші болған. Қоректенетін 

қорегінің түріне байланысты сүтқоректілерді — өсімдікпен қоректенетіндер 

және жануарлармен қоректенетіндер деп екі топқа бөлуге болады. Бұлай 

бөлу шартты түрде алынбаған, өйткені бірыңғай жануармен немесе өсімдікпен 

қоректенетін сүтқоректілердің түрлері өте аз. Жалпы сүтқоректілердің 

көпшілігі аралас қоректі, яғни өсімдіктектес қорекпен де, жануартектес 

қорекпен де қоректенеді. Қоректің қандай түрінің басым болатыны тіршілік 

ететін ортасының жағдайына, жыл маусымына тағы басқа факторларға 

байланысты. 

Мезозой дәуіріндегі құрылысы қарапайым сүтқоректілер көбінесе 

құрлықта, аздап та болса жәндіктермен, моллюскалармен, құрттармен, ұсақ 

қосмекенділермен  және бауырымен жорғалаушылармен қоректенген. Осындай 

қоректену тәсілі қазіргі құрылысы өте қарапайым топтарда: 

жәндікқоректілердің көптеген түрлерінде сақталған. Олар қорегін жер бетінен 

іздеп тауып, таяз індерге жинайды. Жоғарыда айтылған топтармен қатар 

қоректенуі бойынша, жәндікқоректілердің өте маманданған бұтағы пайда 

болған. Бұған жәндіктерді ауадан ұстайтын жарқанаттар, құмырсқалармен, 

термиттермен және олардың дернәсілдерімен қоректенетін — 

құмырсқажегіштер, ящерлер, түтіктістілер, ал біртесіктілерден — 

ехидналар жатады. Құрт-құмырсқаны ұстауға бейімделген тұмсығы ұзын, 

желімді тілі, мықты тырнақтары болады. Мұндай маманданған 

жәндікқоректілерге көртышқандар жатады, өйткені олар өзінің қоректік затын 

топырақтың қалың қабатынан тауып жейді. Оның қорегі көбінесе жауын 

құрттары, қоңыздар, моллюскалар, көпяқтылар болып келеді.  

Жыртқыштарға — жыртқыштар, ескекаяқтылар және киттәрізділер 

отрядына топтасатын жануарлардың түрлері жатады,  бұл топтың аздаған 



түрлері ғана тек жануарлармен қоректенёді. Көпшілігі азды-көпті болса да 

өсімдікпен қоректенеді. Су жануарларьшың көпшілігі жануартектес қорекпен, 

мысалы, киттер тек қана балықтармен және теңіз сүтқоректілерімен 

(тюленьдермен, ұсақ мұртты киттермен), қоректенеді. Мұртты киттер 

шаянтәрізділермен, аздап та болса балықтармен қоректенеді.  

Өсімдікпен қоректенетін жануарлар өте көп. Бұған маймылдардың, 

жартылай маймылдардың көпшілігі, мүкітістілерден — жалқаулар, 

кемірушілердің көпшілігі, тұяқтылар, қалталылар, кейбір жарқанаттар, ал 

теңіз аңдарынан — сирендер жатады. Қорегінің сипатына қарай бұларды 

шөпқоректілер, дәнқоректілер және жемісқоректілер деп бөлуге болады. Бұл 

шартты бөлу емес, өйткені орта жағдайына байланысты олар қайсысымен болса  

да коректене береді. Нағыз шөпқоректілерге — жылқылар, сиырлар, ешкілер, 

қойлар, кейбір бұғылар және көптеген кемірушілер жатады. Шөппен 

қоректенетін тұяқтылардың жақтары мен тілдері өте жақсы жетілген және 

қозғалмалы болады. Ас қорыту органы да күрделенген. Жұмсақ шөппен 

қоректенуіне байланысты жұп тұяқтылардын, күрек тістері жойылып кеткен. 

Далалы және шөлді жерде жайылатын, барынша қатты шөппен қоректенетін 

жылқылардың жоғарғы күрек тістері сақталған. Кемірушілер, тұяқтылар 

секілді, шөпгі ернімен қамтымай, күрек тістерімен жұлады (ондатралар, сұр 

тышқандар т.б.). Сондықтан олардың күрек тістері ерекше жетілген. 

Шөпқоректілердің бәріне тән бір ерекшелік ішектері ұзын — күйіс 

қайыратындарында қарнының күрделі болуында. Кемірушілердің бүйені өте 

жаксы жетілген. 

Бұғылар, пілдер, кояндар, жалқау аңдар, құндыздар, керіктер, бұландар 

- ағаштың бұтағымен, қабығымен, жапырағымен қоректенеді. Қыста ағаштың 

бұтағы мен жапырағын жиі пайдаланады да, жазда шөпті пайдаланады. 

Өсімдікқоректі жануарлардың көпшілігі тек қана өсімдік тұқымымен 

қоректенеді. Мысалы, тиіндер қылқанжапырақты ағаштардың тұқымымен, ал 

шұбар тышқан сонымен қатар дәнді дақылдың және бұршақтың тұқымын да 

пайдаланады. Түқыммен қоректенетін жануарлардың тіршілігі тұқым беретін 

өсімдіктердің өніміне байланысты. Егер олардың өнімі болмаса жануарлардың 

жер аударуына немесе қырылып қалуына себепші болады. Жеміспен ғана 

қоректенуге маманданған сүтқоректілер. Оған маймылдар, жартылай 

маймылдар, итбас жарғанаттар, крыландар, кемірушілерден — 

найзақұйрықтылар жатады. Өсімдіктердің щырынымен тропиктегі кейбір 

жарқанаттар қоректенеді. 

Солтүстік бұғылары, ақ қояндар және жанаттәрізділер сияқты 

аңдардың көптеген түрлері жыл мерзімінің, климат жағдайының және азық 

қорының өзгеруіне сәйкес бейімделеді. Мысалы, жанаттәрізділер жазда 

қосмекенділермен, моллюскалармен, жәндіктермен қоректенсе, қыста балықты, 

тышқандарды, жемісті және өсімдіктектес басқа қоректерді көбірек 

пайдаланады. 

Көбеюі. Сүтқоректілердің көбею кезіндегі жалпы белгілері: 1)іштей 

ұрықтану, 2) тірі туу (бірлі жарым түрлерінен басқасы), 3) оларды сақтау үшін 



арнаулы ұя-үйшік жасау, 4) жаңа туған жас балаларын сүтімен қоректендіріп, 

қамқорлық жасау.  

Көбею биологиясының көрсетілген белгілері қазіргі кездегі сүткоректілердің 

бәріне бірдей тән бола бермейді. Сондықтан сүтқоректілерді төрт биологиялық 

топқа бөлуге болады. 

1.Ұрықтанған жұмыртқа туып, оны басыпғ бала шығаратындар 

(үйректұмсықтар); 

2. Ұрықтанған жұмыртқа туатын кезінде аналығының құрсақ 

бөлімінде пайда болатын тері қалтаға салып алатындар. Осы қалтада 

жұмыртқадан шыққан жас особь сүт безінен бөлінетін сүтпен қоректеніп, 

ересек организмге айналады. Бұл ехидналарға тән көбею болып саналады. 

3. Шала тірі туатындар. Олардын, баласы жатында, нағыз плацента 

пайда болмай-ақ жетіледі. Жаңа туған өте әлсіз баласын көбею кезінде 

анасының құрсағында пайда болатын қалтаға салып, аузынан емшек шығып 

кетпейтіндей етіп қысып қояды. Ол өз бетінше еме алмайды, анасы аузына 

қарай шашыратқан сүтті жұтып, осы қалтада жетіледі. Мұндай тәсілмен 

қалталылар көбейеді. 

4. Өз бетінше қозғалып, еміп кете алатын толық жетілген бала 

туатындар. Толық жетілген бала туу плацентаның пайда болуымен 

байланысты. Сондықтан бұл топқа жататын жануарларды — плаценталы 

сүтқоректілер деп атайды. 

Сүтқоректілердін, буаз болу мерзімі де, соған байланысты баласының 

жетілу дәрежесі де түрліше болады. Бұл бала туатын жағдайға байланысты. 

Кемірушілердің көптеген түрлері балаларын арнайы жасаған ұяларда немесе 

індерде туады. Олардың балалары азды-көпті болса да климаттың, зиянды 

факторларынан және жыртқыштардан қорғалады. Бұлар баласын аз уақыт 

көтереді, сондықтан олар дәрменсіз, қызылшақа және соқыр болып туады. 

Мысалы, сұр аламан11—13 күн, үй тышқандары 18—24 күн, сұр дала 

тышқаны 16—23 күн,  ірі ондатралар 25—26 күн, тиіндер 35—40 күн, қара 

бурыл түлкілер 52—53 күн көтереді. 

Қарапайым ұяларда немесе жай үңгірлерде балалайтындардын 

буазданууақыты ұзағырақ болады. Барыстардың және тағы да сол сияқты 

мысықтұқымдастардың буаз болу мерзімі 90—133 күнге дейін созылады. 

Балаларын жер бетіне туатын және туысымен енесіне ілесіп жүріп кететін 

сүтқоректілердін, буаз болу уақыты одан да ұзағыраққа созылады. Мысалы, 

бұғылардың буаз болу мерзімі 8—9 айға, ешкі мен қойлардікі 5—6, 

жылқылардікі, есектердікі және құландардікі 10— 11 айға созылады. 

Сүтқоректілердің көбею жылдамдығы, яғни өсімталдығы олардың 

жыныстық жетілуіне, алғашқы баласымён соңғы баласын көтеру уақытына, 

соңында жануарлардың дене мөлшеріне байланысты болады. Ірі жануарлар 

жыныстық жағынан кеш жетіледі. Мысалы, пілдерде 10—15, мүйізтұмсықтарда 

12—20, бұғыларда 2—4, аюлар мен жолбарыстарда 3—4 жасында жыныстық 

жағынан жетіледі.Жыныстық жағынан тез жетілетіндерге— кемірушілер мен 

қоянтәрізділер жатады. Үй тышқандары 2—5 айлығында, дала және орман 

тышқандары 3 айлығында, ал кішкене сұр тышқан 2 айлығында көбейе береді. 



Сүтқоректілердің баласының дене мөлшері, туу жиілігі әртүрлі болады. Пілдер, 

мұртты киттер, жолбарыстар 2—3 жылда бір рет балалайды. Қуыс мүйізділер, 

бұғылар, дельфиндер жылма-жыл көтеріп, бір ғана бала туады. Иттәрізділер 

мен мысықтәрізділер жылына бір рет қана балалағанымен бірнеше бала туады. 

Мысалы, күзендер 2—8-ге дейін, қасқырлар мен түлкілер 3—10-ға дейін, қара 

бурыл түлкілер 4— 18-ге дейін күшіктейді. Қояндар бір жылда 2—3 рет 

көбейіп, әрбір көжектегенде 3—12-ден көжек туады. Тиіндер жылына 2—3 рет 

балалап, әрбір балалағанда 2—10-ға дейін, тышқандар жылына 3—7 рет 

балалап, әрбір балалаған сайын 2—10-нан туады. 

Ұзақ жасайтындар өте баяу көбейеді. Мысалы, пілдер 70—80 жыл, аюлар 

мен ірі мысықтар 30—40 жыл, иттер 10—15 жыл, кеміргіштер 1—3 жылға 

дейін өмір сүреді. 

Тіршілік жағдайының өзгеруіне байланысты көбею жылдамдығы да жыл 

сайын өзгеріп отырады. Бұл әсіресе, өсімтал түрлерден айқын байқалады. 

Мысалы, ауа - райы жақсы, қоректік азық мол болған жылдары тиіндер үш рет 

балалап, әрбір балалаганда 6—10-ға дейін туады, ал ауыр жылдары 

ұрғашылары ашығып, арықтап жылына 1—2 рет балалап, 2—3-ке дейін ғана 

туады. Туатын ұрғашыларының саны азаяды, сөйтіп жылдамдығы қүрт 

төмендегі кетеді. Бұл сияқты жағдайлар барлық аңдарда да кездеседі. 

Сүтқоректілердің ішінде моногамды және полигамды түрлері болады. 

Моногамдыларында бір көбею мезгілінде еркегі мен ұрғашысы жұп құрайды. 

Моногамды түрлерде балаларың өсіруге ұрғашысы да, еркегі де қатысады. 

Кебір нағыз тюленьдер шағылысу кезінде ғана жұп құрайды да, кейін еркегі 

кетіп қалады. 

Полигамдарға бірнеше ұрғашыларынық басын қосып, «үйір» құрады. Бір 

үйірде бір ғана еркегі және жиырмадан отызға дейін ұрғашылары болады. 

Құлақты тюленьдердін, еркегі үйірге түскенде жанына 15—80-ге дейін 

ұрғашыларын жиып, үйір құрады. 

Сүтқоректілердін, шағылысу мерзімі түрліше уақытта орындалады. 

Қасқырлар мен түлкілер қыстын  аяқ шенінде, күзендер мен қояндар көктемнің 

басында, бұлғындар, сусарлар жаздың ортасында, ал тұяқтылардың көпшілігі 

күзде шағылысады. Әрбір түрдің өзіне қолайлы және баласын сақтай алатын 

жыл маусымында балалауы эволюциялық дамудың нәтижесінде пайда болған. 

Осы жағдайға байланысты сүтқоректілерге жататын түрлердің буаз болу 

мерзімі түрліше болатыны жоғарыда айтылған болатын, мысалы, қасқырлардың 

буаз болу мерзімі 60 күн болса, ал бұлғындардікі 230—280 күндей болады.  

Сүтқоректілердің тіршілігіндегі жылдық циклі. Сүтқоректілердегі 

биологиялық құбылыс, олардын, организмінің күйі, өзін қоршаған ортамен 

қарым-қатынасы маусымдық заңдылыққа бағынады. Басқа жануарлар сияқты 

бұлардың да тіршілік циклі бірнеше кезеңдерден немесе фазалардан тұрады. 

Осыған сәйкес тіршіліктің жылдық циклінің өте қарапайым кестесін ұсынуға 

болады. 

1.Көбеюге дайындық—сүтқоректілердің көбейер алдында мінез-құлқында 

елеулі өзгерістер болады. Бұл мезгілде полигамдар «үйір» құрады. «Үйір» құру 

үшін еркектері бірімен-бірі таласып, маңына ұрғашыларын көбірек жинауға 



тырысады (бұғылар, теңіз мысығы, жылқылар т. б.) Болашақта балалауына 

қолайлы жағдай таңдауына байланысты шағылысу кезінде мекен еткен жерін 

ауыстырады. Мысалы, теңіз мысықтары құрғақ аралдарға кетеді. Ашық 

жерлерді мекендейтін қара бурыл түлкілер, түлкілер бұл кезде қалың шөпті, 

бұталы немесе тасты жерлерге ауысып, ін қазып, тиіндер, саршұнақтар, 

ондатралар да ескі індерін жаңартып, немесе жаңадан ін қазады. 

2. Балалау және төлдерін өсіру кезеңі— мерзімінде сүтқоректілер 

көбінесе тасалы жерде болып, жасырын тіршілік етеді. Мұндай жағдай әсіресе 

балаларын ашық немесе шұңқыр жерге туатын жануарларға тән. Осы кезде 

жануарлар індерінің маңайынан ешқайда алыстап кетпейді. Тіпті мекенін жиі 

ауыстыратын жануарлардың өзі де отырықшы болып қалады. Балалары жетіліп 

қоректік зат көбірек қажет болғанда, қоректік зат мол жерге ауысады. Көбею 

үшін уақытша ін казған сүткоректілердің кейбір түрлері балалары өскен соң 

інін тастап, қорегі мол жерге кетеді. Тұрақты індерінде болатын суыр, 

саршұнақтар мекенін ауыстырмайды. Сүтқоректілердің балаларын сүтімен 

асырау мерзімі де бірдей болмайды. Қасқырлар күшіктерін 4—6 жұмадай 

емізеді, түлкілер 6—8 жұмадай, ондатралар 4 жұмадай, қоңыр аюлар 5 айдай, ақ 

аюлар 1 жылдай, солтүстік бұғылары 4—5 ай, тау қойлары 5—7 ай емізеді. 

Жоғарыдағы өзгешелік әртүрлі жағдайларға: қоректің сипатына, оны табу 

жағдайына, мінез-құлқына, сүтінің химиялық құрамына байланысты жас 

особьтың өсу жылдамдығы да әртүрлі болады. Мысалы, Гренландия 

тюленьдерінің сүтінің құрамындағы су — 44%, ақуыз—12%, май — 43 пайызға 

жетеді, ал қант болмайды, минералдық заттар 1%, жасыл киттердін. сүтінің 

құрамында 47% су, 14% ақуыз, 1% минералдық заттар, 38% май, солтұстік 

бұғыларының сүтінде — 65% су, 11% ақуыз, 20% май, 1 % минералдық зат, 3% 

қант болады. 

Жануарлардың ұрпақтарымен бірігіп тұруы да әрқалай. Саршұнақтың 

балалары бір айдан соң ажырап кетеді, тиіндердің және қояндардың көжектері 

де осы шамадан аспайды. Түлкінің күшіктері 3—4 айлық, қасқырдікі 9—11 

айлық кезінде, жолбарыстікі 2—3 жылдан соң бөлініп, өз бетінше тіршілік 

етеді. 

3.Қысқа дайындалу — мерзімінде аңдар түлеп, ескі жүнін тастап жақсы 

семіреді. Тұрақты мекені жоқ жануарлар бір жерден екінші жерге қоректік зат 

іздеп, мекен ауыстырады. Жануарлардың семіруі — қысқы табиғат жағдайына 

байланысты өзіндік бейімделушілігі. Мысалы, саршұнақ көктемде 90—120 г 

болса, ал жаз ортасында олардың салмағы 400—500 г жетеді. Қысқа дайындық 

әрқашанда миграциямен байланысты. Күзде тіршілік жағдайы нашарлай 

бастағанда қара бурыл түлкілердің көпшілігі оңтүстікке орманды тундраға және 

орманды зонаның солтүстік бөлігіне ауысады. Солтүстік бұғылары күзде 

оңтүстікке барады, ал көктемде қайтып тундраға келеді. Бұғылармен бірге 

қасқырлар да миграция жасайды. Тундраның солтүстік бөлігінде тіршілік ететін 

аққояндардың күзде оңтүстікке өріс аударып, ал көктемде қайтадан тундраға 

оралатыны анықталған. Тау жануарларының көптеген түрі жазда шөбі бітік, 

қансорғыш насекомдары аз, биік тау жайылымдарына шығып кетеді, ал қыста 

қары жұқа және шөбі мол тау етегіне ауысады. Шөлді жерді мекендейтін 



тұяқтылар күзде жайылымы жақсы тау етегіне келеді де, ал көктемде қайтадан 

шөлге оралады. Басқа класс өкілдерімен салыстырғанда сүтқоректілердің 

миграциясы айтарлықтай емес.  

4. Қыстап шығу — кезіндегі негізгі қиыншылық  қорек табу жағдайының 

қиындап кетуі, қоректің азаюы, қоректің сапасының нашарлауы. Мұндай 

қиыншылықтан құтылудын, ең қарапайым жолы қорек іздеуде қозғалыс 

жылдамдығын арттырып, көп аймақты аралау. Сүтқоректілердін  кейбір түрлері 

қоректік азық іздеп, миграция жасамайды, олар қыстың қиыншылығын ұйқыда 

жатып өткізеді немесе қысқа қажетті қорек қорын жинап алады. 

Қысқы ұйқы сүтқоректілерде кең таралған құбылыс, бірақ ол кейбір 

отрядтардың өкіліне ғана тән ерекшелік.  

Қыскы ұйқы ұйықтау дәрежесіне қарай үшке бөлінеді. 

1.Қысқы немесе факультативті ұйқы. Қысқы ұйқы кезінде 

жануарлардың организміндегі зат алмасуы, температурасы, тыныс алу 

құбылыстары төмендейді. Аюлар, жанаттар, борсықтар ұйқысынан мезгілі 

болмай-ақ оянады. Қоңыр аюлар қыста жер апандарда немесе құлап жатқан 

ағаштардың астында немесе шырша түбірлерінің астында ұйықтайды. Ұйқыға 

жату немесе одан ояну мерзімі андардың тіршілік еткен орталарына тікелей 

байланысты, мысалы, қоңыр аю Сібірдің солтүстігінде қазаннан бастап мамыр 

айына дейін ұйқыда болса, Еуропаның солтүстігінде олар қарашадан сәуір 

айына дейін, Кавказ тауларының оңтүстік беткейінде желтоқсаннан ақпанға 

дейін ұйықтайды, ал Закавказьеде кейбір жылдары аюлар тіпті ұйқыға 

жатпайды. 

2.Нағыз ұйқы кезінде температура төмендеп, тыныс алу жиілігі 

бәсеңдейді. Алайда кыс ортасында күн жылы болған күндері қысқа мерзімге 

мезгіл-мезгіл ояна алатын қабілеті бар жануарлар бар. 

3.Нағыз маусымдық үздіксіз ұйқыға жататындар - кірпілер, 

жарқанаттардың кейбір түрлері, саршұнақтар, суырлар, қосаяқтар болып 

саналады. Бұлар терең ұйқыға кетеді де, температурасы бірден төмендеп, 

тыныс алуы баяулап, өлі организмге көбірек ұқсайтын болады. Ұйқыға жатқан 

организмде зат алмасуы өте төмендегенмен де бүтіндей тоқтап қалмайды. Бұл 

кезде олар өзінің денесіндегі май корларын пайдаланады. Нағыз ұйқы қыста 

ғана емес жазда да болады. Ол — әсіресе саршұнақтарға тән құбылыс. Мысалы, 

солтүстіктегі теңбіл саршұнақ тамыз айында ұйқыға кетеді. Жартылай шөлді 

облыстарда тіршілік ететін кіші саршұнақ шілде айында ұйқыға кетсе, ал Орта 

Азиядағы саршунақтар маусым мен шілде айларында ұйқыға кетеді. Жазғы 

ұйқының себебі; өсімдіктердің қурап кетіп, организмнің қалыпты тіршілік 

әрекетіне қажетті қоректі ала алмауынан болады. 

Қорек қорын жинау. Жыл мерзімдерінде қоректік азықтардың болмай 

қалуынан сақтанудағы жануарлардың бейімделуі. Бұл әсіресе кемірушілерге 

тән құбылыс. Далалы жерді мекендейтін тышқандар жерден үйіп, құмырс-

қаның илеуі сияқты биіктігі 10—80 см, аумағы 50—200 см (ірге жағынан) етіп 

қорған салады, ішін бірнеше бөлікке бөледі де, олардың ішіне мәдени 

дақылдардың және жабайы өсімдіктердің дәнін жинайды. Әдетте мұндай 

қорғандардың ішіне жиылған дән 5—7 кг болады. Ал кейде 15—16 килограмға 



дейін дән табылғаны туралы мәлімет бар. Олар азықты 20—25 күннің ішшде 

тамыз— қазан айларында жинайды. Жиылған азық — қорларын тышқандар 

күзде, кыста және көктемнің басында пайдаланады. 

Даланың кішкене экономка деп аталатын — сұр тышқаны (Місгоtиs 

оесопотиs), өзінің ініне дақылды азықтың дәндерін, ағаштың, шөптің 

тұқымдарын, құрғақ шөптерді және өсімдік тамырларын жинайды, оның ініне 

жинаған азық қорының мөл-шері 10 килограмнан астам болады. Орта Азияда 

кездесетін кемірушілердің көпшілігі өсімдіктің вегетативтік органдарынан қор 

жинайды. Дала тышқандарының көпшілік түрлері шөптің биіктігін 35—45 см 

етіп, ал көлемі — іргесінен өлшегенде 40—50 см болатын шөмеле етіп 

жинайды. Тиіндер санырауқұлақты ағашқа іліп, кептіріп қояды. 

Сандарының ауытқып тұруы. Сүтқоректілердің көптеген түрлерінің 

саны жыл сайын өзгеріп отырады. Оның ішінде әсіресе кемірушілердін. және 

кейбір жыртқыштардың  саны жиі ауытқиды. Тұяқтылардың кейбір түрлерінің 

(солтүстік бүғыларының, киіктердің, жабайы шошқалардың) саны да жылма-

жыл өзгеріп түрады. Жеке жүретін баяу көбейетін ірі жыртқыштардың 

санының ауытқуы шамалы болады. Жануарлардың санының жыл сайын 

ауытқып тұруы көбею кабілетіне, тіршілік жағдайына және таралуына, қоректік 

заттың мөлшері және ауа - райының тұрақсыздығы т. б. 

Барлық жануарлар түрлерінің ауытқып тұруы негізінен — қоректік затқа 

байланысты. Жануарлардың санының өзгеруіне екінші себеп, олардың 

арасында жиі жұқпалы аурулардың таралуынан.  

Кейбір түрлердің санының өзгеруіне себепші болатын ауа райының 

қолайсыздығы. Жануарлардың санының өзгеруіне жыртқыштардың да әсері 

болады, өте баяу көбейетін тұяқтылар үшін жыртқыштардың үлкен әсері бар. 

 


